
AZPILICUETAREN MARRAZKI MAGIKOAK


Magia ez da bakarrik hiztegiak dioena, “egiazko dirudien zerbait lortzeko trukoen multzoa” edo “aparteko zerbait lortzeko aparteko modua”; ez da bakarrik Harry Potter eta antzeko fantasiazko errepresentazioek erakusten dutena, hots, mundu fisikoa aldatzeko boterea. Gugan erreakzio atsegin, airezko, arin bat –irribarrea– eragiteko gai den guztia ere magia da.

Ez edozein irribarre, hala ere. Ez irribarre tontoa, etengabe tontamentean ezpainak biguindu eta masailak borobiltzen dituenarena; ez irribarre nabarmena, faltsuarena. Ez mikatza, damua baizik erakusten ez duenarena; ez motela, igogailu batean ezezagun bati eskaintzen zaiona bezalakoa. Ez horrelakorik, baizik eta irribarre alaia. Esate baterako: Azpilicuetaren tirek asterik aste eragiten dutena.


Himnoak dio: “Ez baduzu Alaitasuna hemen lurrean aurkitzen, bila ezazu, anaia, izarretatik harantz”. Baina begiak hainbeste altxatu beharrik ere ez dago. Nahikoa da, batzuetan, paperera jaistea. Hantxe daude Supermendikute eta Ebarista telebistan entzierroa ikusten. Supermendikutek dio: “Entzierruan, zuzenian, ez dabe komentariorik eitten…” Eta Ebaristak: “Urten dabe… badoiaz… ikusizu hori!… zelako adarrak!… arrapatuko dau… arrapatuko dau! Ez dot begiratuko! Ai ama, ai ama, ai ama!…”. Ebaristak holaxe jarraitzen du luze. Eta dio Supermendikutek: “Zertarako?”. Zertarako zuzeneko komentarioak, alegia, Ebarista alboan dela.


Alaitasuna, askotan, gure poltsa edo galtzen poltsikoetan aurkitu ezin dugun txanpon txikia bezalakoa da, eta Azpilicuetak astean behin gidatu gaitu txanpon, irribarre, alaitasun horren bila. Horregatik dira magikoak bere marrazkiak. Eibarko eta Eibartik kanpoko irakurle askok badakite. 

Baina, zein izan zen ernamuina? Nondik etorri zitzaion ideia Azpilicuetari? Berak azaldu zuen ez aspaldi: 
 “1992 urtian sortu zan, justu benetako Superman hil zanian. DC Comics-ekoek hiltzia pentsatu eben marketiña eittiarren, euren asmua zan gero klon diferentetan berpiztea: bata baltza, bestea hispanoa, bestea orientala… ta nik pentsau neban beste bat eibartarra izan zeikiala. Ta holan, sentidu barik, denboria ariñ dabil, hogei urte eiñ dittut. 1175 barixaku tiria eitten, domeketan Diario Vascon argitaratzeko”

Alfa-ko jubilatu bat eta boatinezko batarekin janzten den bere emaztea heroi amerikano baten mailan jartzea, hori ere magia da. Agian beharrezkoena gure munduan. 

Supermendikutek eta Ebaristak Eibarko euskara internazionalean hitz egiten dute. Badu bere garrantzia. Hizkera batek paisaia bat zehazten du. Fabrikek, frontoiek, santutegiek eta historia batek bezain ondo, edo are hobeto. Eta galdera, azkena, hauxe da: zenbat leku dira munduan astero-astero marrazki-tira batean azaltzen direnak? Azaltzen al da Sevilla? Eta Lyon? Edinburgo? Ez nago seguru, baina agian ez. Eibar, bai, ordea, Azpilicuetari esker. Alde horretatik, Ebaristak esango lukeen bezala, Eibarri toke kosmopolita eman dio gure artistak. Magia? Horixe baietz! Magia!

